
Аннотация: Илимий макалада мамлекеттик тилди үйрөтүүдө элдик оозеки 
чыгармачылыктын, жомоктордун, андагы сөз айкаштардын маанилүү экендиги 
жана алар окутууну жакшыртаары чыгармалар аркылуу далилденди. 

Алардын кыргыз лексикасынын байышына, жаштардын моралдык-эстетика-
лык тарбияланышына салымы зор экендиги изилденди. 

Аннотация: В этой научной статье доказано, что в обучении государствен-
ному языку большое значение имеют фольклорные произведения, сказки, словосо-
четании в них.

Проанализировано их влияние на развитие нашей лексики и морально-эсте-
тического воспитания молодежи. 

Ключевые слова: сказка, государственный язык, фольклор, лексика, источни-
ки, пословицы, мораль, этика, традиция, философия.

Annotation: In this scientific article proved that folklorsky tales there are so many 
phraseological  phrase. Analyzed the impact of our vocabulary development and a lot of  
aesthetic education molodezhi. Bespokes conclusions that, in fairy tales generally idioms 
denoting qualities.

Азыркы эгемендик, ааламдашуу заманында мам-
лекеттик тилге карата жүргүзүлүп жаткан реформалар 
колдоого арзыйт. Жогорку окуу жайларда, мектептер-
де кыргыз тили предметинин көбөйүшү, иш кагазда-
рыбыздын мамлекеттик тилде жазууга өтүп жатышы, 
улуттук жана расмий майрамдар өз тилибизде алып 
барылып жатышы омоктуу иштердин жүрүп жаткан-
дыгынан кабар берет. Ар бир элди, улутту биринен-би-
рин айырмалап, өзгөчөлөп турган баалуулуктары бар. 
Булар - тили, салт-санаасы, үрп-адаты, кулк-мүнөзү. 
Мына ошол түркүн элдердин ичинен кыргыз эли да 
өзүнүн өзгөчөлүгү менен аттын кашкасындай айыр-
маланып, миңдеген жылдар бою өз маданиятын, ти-
лин, үрп-адатын, салтын, адеп-ыйманын, сый-урма-

тын ж.б. толуп жаткан эң мыкты касиеттерин сактап 
келе алды”-деген олуттуу пикирин билдирген”– деп 
А.Акматалиев белгилегендей, элибиздин кылымдар-
дан-кылымдарга өчпөй, элдин маданиятын, адабия-
тын, тиричилигин камтып келе жаткан мурастарыбыз 
бар [1.45]. Мына ошол баалуу булактарыбыз, тактап 
айтканда, элдик оозеки чыгармачылыгыбыз  калкы-
быздын  этнопедагогикасынын, маданиятынын, аң-
сезиминин улут катары калыптанышын камсыздап 
келе жаткандыгын  билебиз.Мурдагыга караганда 
мамлекеттик тилди  окутуу тарбия-таалим, билим бе-
рүү жана көп кырдуу маданий аспектиде жаштарды 
тарбиялоо этникалык көз караштардын чегинде кара-
лышына көңүл бурулууда. 

Мамлекеттик тилибиздин тазалыгы биринчи 
иретте лексикалык байлык менен байланыштыры-
лат. Кепте канчалык көп сөз колдонулса, кептин 
байлыгы ошончолук жогору бааланат. Демек, адам-
дын лексиконунун байлыгы, адамдын активдүү кол-
донгон сөздөрүнүн көптүгү кеп байлыгына өбөлгө 
түзөт.Аталган лексиконубуздун объектисин кайдан 
алабыз? Албетте, байыртан келе жаткан кыргыз эли-
нин тарыхый, маданий, адабий  булактарынан десек 
жаңылышпайбыз.Адабий мурастарды алсак, кыргыз 
элдик оозеки чыгармачылык, эпостор, кереметтүү, 
турмуштук жомоктордо адамдардын акылсызды-
гы, сараңдыгы, кара ниеттүүлүгү, жалкоолугу, айла-
керлиги жана ошол эле учурда достукка бекемдиги, 
боорукердиги өңдүү, адамзатына тиешелүү кеңири 
темадагы мүнөз-сапаттар чагылдырылат. “Акылдуу 
дыйкан”, “Чептен эрдин күчү бек”, “Акылкарачач”, 
“Алтын сака” сыяктуу жомоктор жаштарга адеп-ах-
лак, маданий жана адабий багытта таалим-тарбия 
берип келет.

Бекеринен фольклор деген түшүнүк жеке эле эл 
чыгармачылыгы дегенди билдирбестен, ал эл акылы, 
эл мурасы деп түшүндүрүлөт. Бул өзү көркөм чыгар-
мачылык аркылуу берилген элдин дүйнөгө болгон көз 
карашы, ою, мүдөөсү. Жаш муундарды эл чыгарма-
ларынын мазмунундагы гана акыл менен тарбияла-
бастан, элдик таланттардын күндөлүк жүрүм-туруму, 
үлгүсү аркылуу да тарбиялайт. Чынында эле калк ара-
сында жашаган манасчылар, ырчылар, комузчулар, 
уздар эң сыйлуу адамдардан. Анын үстүнө эл талант-
тары бир эле иш жасоо менен чектелбестен башка да 
көп ишти жасай билишкен. Бир эле адам азыркы биз-
дин түшүнүктөр менен айтканда искусствонун өкүлү, 
эстетик, тарыхчы, философ, тарбиячы, аспаптарды 
жана тиричилик буюмдарын жасай билген кол өнөрчү, 
эң негизги элин-жерин сүйгөн патриот. 

М.Горький: «Элдик оозеки чыгармачылыкты бил-
бей туруп, эмгекчи элдин чыныгы тарыхын билүүгө 
болбойт» - деп белгилеген. Өткөндөгү оозеки адабия-
тыбыздын укмуштай байлыгы, тамырынын тереңдиги 
элдик учкул сөздөрдөн, таамай айтылган макал-ла-
каптардан көрүнүп турат. 

Мамлекеттик тилди окутууда жогорудагы айтыл-
гандарды окутуу процессинде ырааттуу, эффективдүү 
колдонуу аркылуу сабактын тарбиялык мазмунун жо-
горулатуу, анын маңыз-маанисин ачып көрсөтүү мез-
гил талабы. Сабактын тарбия берүүчүлүк милдеттерин 
аныктоодо барыдан мурда окуучуларда дүйнөгө бол-
гон көз караштын негизги идеяларын (мисалы, дүйнө-
нүн материалдуулугун, дүйнөнү таанып-билүүчүлүгүн 
ж.б.) кандай жол менен калыптандыруу керек экен-
дигин аныктоо керек. Андан кийин окуучуларга укук-
тук, эмгектик, адептик, эстетикалык тарбия берүүнү 
кандайча чечүү керектигин аныктоо зарыл. Сабактын 
жүрүшүндө төмөнкүдөй негизги дүйнөгө көз караш-
тык идеялардын мисалы, дүйнөнүн материалдуулу-
гу, кубулуштардын себеп-натыйжалуу байланышы, 
жаратылыштагы жана коомдогу өсүп-өнүгүү, дүйнө-
нүн жана анын закон ченемдүүлүктөрүнүн таанылып 
билинүүчүлүгү ж.б. калыптанышына жардам кылуу 
боюнча тиешелүү мисалдарды келтирүү зарыл. 

Кыргыз тили предметинин эң негизги милде-
ти – өз улутунун рухий, этикалык-эстетикалык жана 

көркөм байлыгын ар бир окуучунун аң-сезимине 
жеткирүү болуп саналат. Мына ушундай рухий дөө-
лөттөрдү, баалуулуктарды турмуш шартыбызга жа-
раша эффективдүү колдоно билүү окуучулар үчүн 
жугумдуу тарбиялык таасир берүү болор эле деген 
ойдобуз. Тарбиялык маселелер эске алынбай, окуу 
процессинде китептегинин адабий-лингвистикалык 
табиятын кайталап талдоо менен чектелген окуу 
процесси учурда эң зарыл көрөңгөнү унутта кал-
тырганга барабар. Анын үстүнө, мурун айтылгандай 
билим берүүгө өзгөчө маани берилип, белгилүү бир 
билим деңгээли менен гана баланын тарбиялуулу-
гу аныкталат – деген бир жактуу мамиле кылуу, чет 
өлкөлөрдүн билим берүү технологияларына жапырт 
ыктоо кайрадан элдик, чыныгы улуттук билим, тар-
бия берүү салттарыбызды, принциптерибизди, ме-
тоддорубузду белгилүү бир негизде жерүү жолуна 
алып келбей койбойт.

Келечек муунду маданияттуу, чыгармачыл кылып 
тарбиялоодо "Манас" эпосу баштаган улуттук руханий 
асылдуулуктардын мааниси чоң экендиги талашсыз” 
-деп педагог өз эмгегинде белгилегендей макалабыз-
да “Манас” эпосунун мазмунуна кайрылуу бизге түбө-
лүктүү асылдуулуктарды берээри барыбызга белгилүү. 
Бирок, элдик педагогикалык акыл ойлор менен таж-
рыйбаларды ар тараптуу чагылдыруу жагынан "Ма-
нас" эпосуна тең келээр чыгарма жок [2. 4]. 

"Манас" эпосу - кыргыз элинин кеңири белгилүү, 
өзгөчө зор көлөмдүү, баатырдык эпосу. Кыргыздар-
дын көптөгөн кылымдар бою өз билгендери менен 
табылгаларынын алгылыктууларын, басып өткөн 
жолу менен башынан кечирген окуялар жөнүндөгү 
маалыматтардын орчундууларын дээрлик бүт чо-
гулткан казынасынын милдетин аткарып, элдин 
ыйык тутуп, укумдан-тукумга сактап, улам толуктап 
келе жаткан улуу мурасы, эл турмушунда мааниси, 
орду боюнча улуттук сыймыгы катары баалануучу 
чыгарма. "Манас" эпосунун эл турмушунун бардык 
тармактарын камтыган, фактыга өзгөчө бай мазму-
ну кыргыздардын каада-салттарынан тартып, эл таг-
дырында чоң мааниге ээ орчундуу окуяларга чейин, 
башынан өткөргөн ар кыл мезгилдеги эл тирлигинин 
көрүнүштөрү, жашоо, жаратылыш, коом, жакшы-
лык-жамандык, пайда-зыян жөнүндөгү түшүнүктөрү, 
ишенимдери, жүрүш-туруш нормалары, медицина-
лык, географиялык ж.б. билимдери, ошондой эле эл 
аралык, соода сатык мамилелери ж. б. жөнүндө бай, 
баалуу маалыматтар берет. Ошондуктан, кыргыз эли-
нин миң жылдан ашуун мезгилди ичине камтыган 
тарыхый жолунун көркөм чагылдырылышы болгон 
"Манас" эпосу - аны жараткан элдин тарыхын, фи-
лософиясын, этнографиясын, тилин, көркөм өнөрүн, 
психологиясын, географиясын, медицинасын жалпы 
эле рухий жана социалдык турмушунун ар кыл жак-
тарын изилдеп үйрөнүүдөгү өзгөчө бай жана баалуу 
булак. Чыгарманын бул өзгөчөлүгү Ч.Валиханов, В.В. 
Радлов ж.б. изилдөөчүлөргө эпосту кыргыз турмушу-
нун көркөм энциклопедиясы катары баалоого негиз 
болгон. Манастын негизги окуялары, сюжеттик ли-
ниялары менен элдин басымдуу көпчүлүгү тааныш 
болушу, чыгармадан бир нече сап ырды жатка билбе-
ген кыргызды табуу кыйын экендиги эпостун эл ара-
сында кеңири белгилүү экендигинин далили. "Ма-

настын улуттук аң– сезимге  сиңиши эне сүтүнө, эне 
тилине барабар, аны менен чогуу келген табийгый 
көрүнүш. "Манасты" билбеген адам өз элин, тилин, 
жерин билбегендик" -деген сөздүн афоризмге айла-
нып кетиши бекеринен эмес [4.34]. 

Жогоруда айтылгандай, мамлекеттик тилди мек-
тептерде, жогорку окуу жайларда үйрөтүүдө кыргыз-
дын элдик оозеки чыгармачылыгынын мааниси зор. 
Ал аркылуу окуучулар лексикалык көрөңгөсүн байы-
тат, ата-бабалардын накыл кептеринен кабардар бо-
лушат жана тарбия алышат. Илимий макалабызда тө-
мөнкүдөй жыйынтыктарга келдик:

1.Мамлекеттик тилди окутууда кыргыз элик оозе-
ки чыгармачылыгын негизги материал катары пайда-
лануу эффективдүү жыйынтыктарды берет;

2. Мамлекеттик тилди жакшыртуу менен бирге  
мектеп окуучуларына жана жаш муунга патриоттук 
тарбиянын берилиши зарыл;

3. Азыркы шартка жараша мамлекеттик тилди үй-
рөтүүдө инновациялык окуу усулдарын пайдалануу 
негиздүү жыйынтыктарга алып келет.

